
Merch Pharo
Darllena: Exodus 2:1-10 a gwylia’r clip ffilm sydd ar www.beibl.net, Miriam a Moses (Hanesion o’r Beibl)
Ar ôl darllen Exodus 2: 1-10 dyma be dŷn ni’n wybod am ferch Pharo:
· Roed hi’n ymdrochi yn yr Afon Nil.

· Roedd ganddi forynion, yn wir, caethweision oedden nhw.

· Roedd ganddi galon dyner, roedd hi’n teimlo trueni dros y babi bach oedd yn crïo.
· Roedd hi’n ddynes oedd yn arfer â rhoi gorchmynion, ac roedd hi’n disgwyl cael ufudd-dod.
· Roedd hi’n sicr iawn o’i hunan. Does dim arwydd ei bod hi’n poeni am fynd yn erbyn gorchymyn ei thad, er mai ef oedd y Pharo. Roedd e eisiau lladd pob bachgen bach Iddewig, yn amlwg doedd hi’n malio dim am ei orchymyn.  

· Roedd hi’n dywysoges Eifftaidd. Roedd hi’n gyfoethog ac yn gallu fforddio talu i Iochefed (mam Moses) i fagu’r babi.

· Roedd hi’n ferch oedd yn ‘gwneud’ pethau – doedd hi ddim yn ansicr ac yn gofyn, “Be wna i gyda’r babi?” Roedd ganddi gynllun, ac fe weithredodd ei chynllun.

· Roedd ganddi ddiddordeb yn y babi – roedd hi’n fodlon cynnal y teulu am flynyddoedd nes bod Moses yn ddigon hen i ddod i fyw ati hi yn y palas.

· Doedd hi ddim yn un o’r Hebreaid - felly doedd hi ddim yn nabod ei Duw nhw (sef Duw'r Beibl). Roedd gan yr Eifftiaid nifer fawr o dduwiau gwahanol - duwiau ffug. Er hyn, hi ddewiswyd gan Dduw i achub Moses.
Darllena’r adnodau yma o Actau, Pennod 7: 
Actau 7: 20-22

20 “Dyna pryd cafodd Moses ei eni. Doedd hwn ddim yn blentyn cyffredin! Roedd ei rieni wedi ei fagu o'r golwg yn eu cartref am dri mis. 21 Ond pan gafodd ei adael allan, dyma ferch y Pharo yn dod o hyd iddo, ac yn ei gymryd a'i fagu fel petai'n blentyn iddi hi ei hun. 22 Felly cafodd Moses yr addysg orau yn yr Aifft; roedd yn arweinydd galluog iawn, ac yn llwyddo beth bynnag oedd e'n wneud.
Oherwydd bod merch Pharo wedi achub Moses o’r afon mi gafodd fanteision rhyfeddol.
1. Doedd e ddim yn gaethwas.
2. Doedd e ddim yn gorfod gweithio i’r Eifftiaid o fore gwyn tan nos.

3. Doedd e ddim yn cael ei chwipio.

4. Doedd e ddim yn dlawd.

5.  Fe dderbyniodd yr ‘addysg orau yn yr Aifft’.

Fe welwn ni felly bod Duw wedi bendithio Moses o’r cychwyn cynaf. Roedd y cyfan yn rhan o’i gynllun rhyfeddol i baratoi arweinydd i’r Hebreaid a fyddai’n gallu sefyll yn y palas o flaen Pharo a dweud wrtho am adael i bobl Israel fynd yn rhydd. 
Dydyn ni ddim yn gwybod enw merch Pharo, na’i hoedran na fawr ddim ffeithiau eraill. Ond, er nad oedd hi’n credu yn Nuw Israel hi gafodd ei dewis i achub Moses. Mae Duw yn gallu defnyddio bob math o bobl i gyflawni ei gynlluniau. 

Mae’n bwysig nad ydyn ni yn cyfyngu Duw. Fe ddysgwn o’r hanes yma bod Duw yn gallu defnyddio hyd yn oed gelynion ei bobl i gyflawni ei waith. Os ydy pethau’n edrych yn ddu arnon ni, mae hanes Moses yn un da i’w gofio. Achubwyd cenedl gyfan am fod merch Pharo (gyda help Miriam) wedi achub babi bach tlws o’r Afon Nil.
Weithiau mae’n hawdd meddwl bod 'na ddim sylw i ferched yn y Beibl, ond mae ’na dair merch ddiddorol iawn yn yr hanes yma. Miriam, merch Pharo a Iochefed (mam Moses). Mae’r tair ohonyn nhw yn bwysig iawn yn hanes Moses ac felly yn hanes Israel. Mae’n amlwg bod Duw wedi dewis gweithio drwy’r tair er lles Moses.
Cofia: 
Ond dw i'n dweud wrthoch chi: Carwch eich gelynion a gweddïwch dros y rhai sy'n eich erlid chi! 45 Wedyn byddwch yn dangos eich bod yn blant i'ch Tad yn y nefoedd, am mai dyna'r math o beth mae e'n ei wneud — mae'n gwneud i'r haul dywynnu ar y drwg a'r da, ac yn rhoi glaw i'r rhai sy'n gwneud beth sy'n iawn a'r rhai sydd ddim. (Mathew 5: 44-45)

